
    Ao meu amigo Pablo Núñez, 
que ten o superpoder de que 
a amizade se faga indestrutible 
ao paso do tempo.

    PeRsonAXEs




    Don Pedro, o reloxeiro




    Sabela, a súa esposa




    Xulia, a filla




    Cosme, o veciño de arriba




    Moza / Muller / Vella / Paula, amiga de Xulia




    Mozo / Home / Vello / Miguel, amigo de Xulia




    Tic e Tac, unha parella de panocos


  




  

    o esCenARIo




    A acción transcorre nunha reloxaría modesta. A entrada atópase á dereita e ten unha campá que soa ao abrires. Á esquerda vemos o mostrador e un obradoiro que fai ás veces de almacén. Hai unha morea de reloxos de diferentes formas e tamaños espallados polo comercio que producen un tic-tac enxordecedor. Todo está extremadamente limpo e ordenado.


  




  

    LaNCe PRIMeIRo 
escEnA PRIMEIRA




    Entra na reloxaría un rapaz novo, Pedro, o dono. Con precisión percorre o establecemento dándolles corda aos reloxos, que marcan fachendosos a hora exacta. Cando remata, vai para o obradoiro a continuar o seu labor. De súpeto, as agullas comezan a xirar a toda velocidade cara ao futuro.




    Pasaron uns anos, Pedro xa é un home feito que acaba de casar. Entra no comercio acompañado de Sabela, a súa esposa. Vense moi ledos. Xuntos danlles corda aos reloxos coma se estivesen danzando. Despois, agóchanse abrazados no almacén.




    O tempo volve brincar cara adiante. A parella entra na reloxaría cun carriño de bebé en que levan a súa filla acabada de nacer. Déixana un intre para facer o seu ritual cos reloxos e logo, empurrando o carriño, desaparecen no obradoiro.




    As agullas xiran e xiran de novo ata esmorecer. A reloxaría, que ao principio lucía ordenada e limpa coma unha patena, agora está chea de caixas e papeis ciscados por todas partes. Os reloxos xa non están en hora e algúns, incluso, levan tempo parados. Pero aquel rapaz do principio, avellentado prematuramente desde a morte da súa dona, xa non ten ánimos para darlles corda. Está canso, e pasa os días sentado nunha cadeira coa mirada perdida. Hai anos que lle chaman don Pedro.

    escena segunda




    Soa a campá da porta. Entra Xulia, 
a filla do reloxeiro.




    Xulia




    Ola, papá!




    Don Pedro, perdido nos seus pensamentos, 
non se decata.




    Xulia




    (Berrando.) Papá, estás xordo?




    Don Pedro




    Ai, filla, non te oíra. Non debe funcionar a campá da porta, estará tan escangallada coma min.




    Xulia




    Funciona, ho. Estabas nas verzas, que ben te vin. E logo en que pensabas?




    Don Pedro




    En cando abrín a reloxaría… Canto tempo pasou desde aquela!




    Xulia




    Vexo que andas morriñento, será porque hoxe estás de aniversario. Ímolo celebrar ao grande, que boa falta nos fai aos dous!




    Don Pedro




    Xa non che teño ganas de festas, cando un vai vello só quere tranquilidade.




    Xulia




    Que cousas tes! Nin velleira nin andrómenas. Xa verás que ben o imos pasar.




    Don Pedro




    Filla, estou pensando en xubilarme. Xa estou canso de traballar… (Decidido.) Vou traspasar o negocio.




    Xulia




    (Sorprendida.) Pero se aínda es moi novo! Ademais, a reloxaría é o que máis queres no mundo. Moito loitastes mamá e ti por sacar o negocio adiante.

    Don Pedro




    E para que? A túa nai morreu e a min non me quedan forzas. Chegou a hora de renderse… Ademais, a miña vista xa non é a que era.




    Xulia




    Sempre dis que máis vale maña que forza!




    Don Pedro




    Mira con que me saes! Nada vai acontecer aínda que non se amañen os reloxos, o tempo pasará igual.




    Xulia




    Vai ser moi raro ver outra persoa detrás deste mostrador. Es toda unha institución na vila!




    Don Pedro




    Xa o teño decidido, non hai volta atrás.




    Xulia




    E despois que vas facer?




    Don Pedro




    Agardar a que pase o tempo ata reencontrarme coa túa nai.




    Xulia




    Papá, que cousas dis?




    Don Pedro




    Non se pode loitar contra o reloxo, sempre gaña.




    Xulia




    Hoxe non é día de falar diso, non quero que nos poñamos tristes.




    Don Pedro




    Tes razón, filla. Pois non se fale máis! Entón, que me tes preparado?




    Xulia




    Que cho vou contar! É unha sorpresa. Ti pecha cedo e xa o descubrirás… (Xulia dálle un bico ao seu pai e sae.) Abur!




    Don Pedro




    Ata logo! Esta rapaza ten cada cousa… Pero hoxe fareille caso, non me vén mal un descanso.




    Comeza a recoller algunhas cousas 
e lévaas ao taller.


  




  

    escena TeRCeiRa




    Entran unha Moza e un Mozo carrexando 
un paquete máis grande ca eles.




    Mozo




    Uuufff! Canto pesa esta caixa! (Chuscándolle un ollo) Case tanto coma un amor non correspondido.

